
1. Ընթացիկ իրավիճակը և իրավական ակտի ընդունման անհրաժեշտությունը
 ՀՀ կառավարության 2015 թվականի հոկտեմբերի 01-ի «Անհատույց օգտագործման իրավունքով գույք հանձնելու մասին» N  1123-Ա որոշմամբ՝ (այսուհետ՝ Որոշում) «Հայաստանի Հանրապետության ֆինանսների նախարարության աշխատակազմ» պետական կառավարչական հիմնարկին ամրացված 29 487 400 դրամ արժեքով գույքը (այսուհետ՝ գույք) 10 տարի ժամկետով անհատույց օգտագործման իրավունքով հանձնվել է «Ագարակ Տերմինալ» ՍՊԸ (այսուհետ՝ ընկերություն): Որոշման 2-րդ կետի 1-ին ենթակետի համաձայն՝ ընկերության հետ 04.12.2015թ. կնքվել է գույքի անհատույց օգտագործման պայմանագիր (այսուհետ՝ պայմանագիր):  
Գույքը հանդիսանում է նավթամթերքի լաբորատոր փորձաքննության համար նախատեսված սարքերի հավաքածու, որը, սակայն ընկերության կողմից չի օգտագործվել և ընկերությունը չի նախատեսում օգտագործել այն հետագայում: 
ՀՀ շուկայի վերահսկողության տեսչական մարմինը (այսուհետ՝ տեսչական մարմին), նավթամթերքի առևտրի շուկայում իրեն վերապահված վերահսկողության իրականացման շրջանակներում բենզինի, դիզելային վառելիքի, ավտոմեքենայի վառելիք հանդիսացող հեղուկ գազի որակի համապատասխանությունը ստուգելու նպատակով գնման գործընթացի միջոցով լաբորատոր փորձարկումները իրականացնում է այդ ոլորտում հավատարմագրված լաբորատորիայից՝  այդ նպատակով տարեկան հատկացնելով շուրջ 10 մլն. ՀՀ դրամ (1 փորձաքննության ձեռք բերումը կազմում է մոտավորապես 30-50 հազ. ՀՀ դրամ՝ կախված չափորոշիչներից):
Հաշվի առնելով գույքի նպատակային օգտագործման հնարավորությունը, Հայաստանի Հանրապետությունում այդ ոլորտում հավատարմագրված փորձարկումներ իրականացնող կազմակերպությունների սակավությունը, ինչպես նաև նավթամթերքի որակի նկատմամբ տեսչական մարմնին վերապահված վերահսկողության  հանգամանքը՝ անհրաժեշտություն է առաջացել գույքը հանձնել տեսչական մարմնին՝ հնարավորություն տալով  քիչ ֆինանսական միջոցների օգտագործմամբ ուժեղացնել նավթամթերքի նկատմամբ պետական վերահսկողութունը:

2. Առաջարկվող կարգավորման բնույթը
Նախագծով առաջարկվում է նավթամթերքի որակի ստուգման համար նախատեսված գույքը հետ վերցնել «Ագարակ Տերմինալ» ՍՊ ընկերությունից և ամրացնել տեսչական մարմնին՝ վերջինիս կողմից նավթամթերքի առևտրի շուկայում իրականացվող վերահսկողությունը ուժեղացնելու նպատակով:

3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
Նախագիծը մշակվել է ՀՀ վարչապետի աշխատակազմի տեսչական մարմինների աշխատանքների համակարգման գրասենյակի և ՀՀ շուկայի վերահսկողության տեսչական մարմնի կողմից:

4. Ակնկալվող արդյունքը
Նախագծի ընդունումը թույլ կտա ՀՀ շուկայի վերահսկողության տեսչական մարմնին նավթամթերքի շուկայում վերահսկողություն իրականացնելիս՝ սահմանափակ միջոցներով իրականացնել ավելի շատ քանակությամբ փորձաքննություններ, և այդ ուժեղացված վերահսկողությունը կհանգեցնի ՀՀ-ում իրացվող նավթամթերքի որակի բարձրացմանը:

